
Die Bybel 

Ons weet almal daar is baie, baie sake waaroor Christene verskillende sienings huldig. Baie van hulle 

is bloot sake van opinie en smaak, maar dit sluit ook baie belangrike leerstellings in soos onder andere 

oor die Bybel. Daar is baie verskillende sieninge van die wese van die Bybel maar die twee 

opponerende standpunte.  

Eerstens is daar die liberale-historiese siening. Dit benader die Bybel nie as 'n heilige boek nie, maar 

as 'n ander dokument van die geskiedenis en van die tyd waarin dit geskrywe is. Wanneer hulle dit 

doen, vind hulle dele wat bevestig word deur eksterne dokumente en opgrawings en ander dele wat 

nie bevestig word nie, of weerspreek word. Dit bring baie dele van die Bybel in twyfel en kan daartoe 

lei dat die Bybel as 'n blote menslike dokument beskou word, waarin mense se soeke na God 

opgeteken word, en wat dalk nie meer gesag of insig het as enige ander dokument nie.  

Die ander is ‘n evangelistiese siening. Hier word die Bybel gesien word as die geskrewe Woord van God 

en die finale gesag vir geloof en lewe. Die Bybel is verder die onfeilbare en foutlose woord van God. 

God het bedoel dat hierdie boeke deur mense gehoor moet word as Sy eie woord, en God se Gees was 

aktief in die lewens en gedagtes en harte van hul skrywers, redakteurs en samestellers om te verseker 

dat die 66 boeke wat geskrywe word, God se eie woord was. 

Ons in Collage gemeente staan by die laaste siening dat die Bybel 'n duidelike openbaring is wat God 

aan ons gegee het. Die woorde wat in die Bybel gebruik word mag dalk verskil met hedendaagse taal 

maar bly ‘n betroubare weergawe van die geskiedenis, geïnspireerd en gesaghebbend. Die Boodskap 

en beginsels is tydloos met ander woorde toepaslik binne enige konteks en tydvak. Dit is gevolglik die 

handleiding vir menslike lewe wat die maatstaf vir ‘n lewe binne die Wil van God word. 

